
արձանագրային որոշման
ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԼԻԱԶՈՐՈՒԹՅՈՒՆՆԵՐԻ  ՇՐՋԱՆԱԿԻ ԸՆԴՀԱՆՈՒՐ ԲՆՈՒԹԱԳՐԻՆ ԱՌՆՉՎՈՂ ՕՐԵՆՍԴՐԱԿԱՆ ԴԱՇՏԻ
ՈՒՍՈՒՄՆԱՍԻՐՈՒԹՅԱՆ ԵՎ ԳՆԱՀԱՏՄԱՆ ԱՐԴՅՈՒՆՔՆԵՐ
1. ՀՀ կառավարման համակարգում ապակենտրոնացման տեսանկյունից տեղական ինքնակառավարման մարմինների իրավասությունների նկարագրությունը և գնահատումը

Հանրային կառավարման մաս կազմող տեղական ինքնակառավարման համակարգը համապատասխանում է տնտեսական ազատական հարաբերություններին և ժողովրդավարական-իրավական, ունիտար պետության չափանիշներին: Համաձայն ՀՀ Սահմանադրությամբ վերապահված լիազորությունների, հանրային կառավարման մարմինները բաժանվում են երեք խմբի` համապետական (հանրապետական) կառավարման, տարածքային կառավարման և տեղական ինքնակառավարման:

Վարչատարածքային տեսանկյունից, Հայաստանը բաժանված է տասը մարզերի, որոնք կառավարվում են պետական կառավարման համակարգի բաղկացուցիչ մաս կազմող տարածքային կառավարման մարմինների (մարզպետների) կողմից: Մարզերի կազմում ընդգրկված են համայնքները, որոնք կառավարվում են ընտրովի տեղական ինքնակառավարման մարմինների (ՏԻՄ-երի)` համայնքի ավագանու և ղեկավարի կողմից: Հայաստանի մայրաքաղաք Երևանը համայնք է, Երևանում տեղական ինքնակառավարման ու ՏԻՄ-երի ձևավորման առանձնահատկությունները սահմանվում են օրենքով։ 
Կենտրոնացված և ապակենտրոն կառավարման մարմինների միջև լիազորությունների բաշխման տրամաբանությունը այդ ծառայությունների մատուցման արդյունավետությունն է, հաշվի առնելով դրանց՝ 
ա) միասնականությունը՝ այդ ծառայությունների բովանդակության համապետականության տեսանկյունից (կենտրոնացված ծառայություններ)։
բ) տարածքային (տեղական) առանձնահատկությունները՝ պայմանավորված վարչատարածքային առանձին միավորներում դրանց բովանդակության ու կազմի տարբերություններով (ապակենտրոնացված ծառայություններ)։
Հայաստանում կառավարման ապակենտրոնացման գործընթացը սկսվել է 1995 թվականին` Սահմանադրության ընդունմամբ: Այն իր զարգացումն է ստացել հանրաքվեով ընդունված 2005թ. սահմանադրական փոփոխություններով. վերջինների՝ Երևանին վերաբերվող փոփոխությունները իրացվել են 2009թ. Երևանի ավագանու ընտրություններով։
ՏԻՄ-երի լիազորությունների շրջանակը կարելի է պայմանականորեն բաժանել երկու դասի՝ կառավարչական և հարկաբյուջետային (ֆինանսական): 

Հայաստանի ներկայիս օրենսդրությունը համայնքի ՏԻՄ-երի կառավարչական լիազորությունների բավականին լայն շրջանակ է նկարագրել։ ՀՀ Սահմանադրության 104.1-ին հոդվածի համաձայն՝ համայնքն «ունի սեփականության իրավունք և գույքային այլ իրավունքներ:» ՀՀ Սահմանադրության 105-րդ հոդվածի համաձայն՝ համայնքն ունի իր սեփականությունը կառավարելու և տնօրինելու, համայնքային նշանակության հարցեր լուծելու և համայնքի պահանջմունքների բավարարմանն ուղղված այլ լիազորություններ:
Մասնավորապես, համայնքի ղեկավարի մասով. նա սահմանված կարգով հրավիրում և վարում է ավագանու նիստերը, ավագանու հաստատմանն է ներկայացնում աշխատակազմի և համայնքային ենթակայության բյուջետային կազմակերպությունների ստեղծման, վերակազմակերպման կամ լուծարման, կանոնադրությունների, կառուցվածքի, աշխատակիցների թվաքանակի, հաստիքացուցակի, պաշտոնային դրույքաչափերի վերաբերյալ որոշումների նախագծերը, կնքում է Հայաստանի Հանրապետության կամ այլ պետությունների համայնքների հետ համագործակցության մասին պայմանագրեր, դրանք ներկայացնում համայնքի ավագանու վավերացմանը, ինչպես նաև ավագանու հաստատմանն է ներկայացնում միջհամայնքային միավորում ստեղծելու, համայնքների հիմնադրած միություններին անդամակցելու և դրանց անդամավճարները մուծելու մասին որոշման նախագծերը: Օրենքով կամ կառավարության սահմանած կարգով համայնքի ղեկավարը ինքնուրույն և սեփական պատասխանատվությամբ կազմակերպում և իրականացնում է նաև պետության պատվիրակած լիազորությունների իրականացումը:

Համայնքի ավագանին ընդունում է աշխատակազմի և համայնքային ենթակայության բյուջետային կազմակերպությունների ստեղծման, վերակազմակերպման կամ լուծարման, կանոնադրությունների, կառուցվածքի, աշխատակիցների թվաքանակի, հաստիքացուցակի, պաշտոնային դրույքաչափերի, համայնքների հիմնադրած միություններին անդամակցելու և դրանց անդամավճարները մուծելու,  միջհամայնքային միավորում ստեղծելու մասին որոշումները, ինչպես նաև վավերացնում է Հայաստանի Հանրապետության կամ այլ պետությունների համայնքների հետ համագործակցության մասին պայմանագրերը։

Հարկաբյուջետային (ֆինանսական) լիազորություններն առնչվում են համայնքի զարգացման ծրագրի և բյուջեի կազմման, դրանց իրականացման նկատմամբ վերահսկողության, սեփական եկամուտների հավաքագրման գործընթացների հետ:

Կառավարչական և հարկաբյուջետային լիազորությունների վերլուծության արդյունքում պետք է գնահատվի համապատասխանաբար ՏԻՄ-երի.

կառավարչական ինքնուրույնության ու լիազորությունների բավարար կազմի ու կառուցվածքի բավարարության մակարդակը՝ տեղական նշանակության խնդիրների արդյունավետ լուծման, մասնավորապես՝ տեղական ինքնակառավարման համար անհրաժեշտ ու օրենքով նախատեսված սեփական նյութական բազան ապահովելու տեսանկյունից,

ֆինանսական, մասնագիտական, գույքային և տեխնիկական ռեսուրսների ու կարողությունների համաչափությունը` օրենքով իրենց վերապահված հանրային ծառայությունների մատուցման տեսանկյունից։
Պետական և տարածքային կառավարման մարմինների հետ ՏԻՄ-երի փոխհարաբերությունները, կառավարչական առումով, հիմնականում կրում են խորհրդատվական և ուղղորդող բնույթ` կապված ոլորտային քաղաքականությունների մշակման, համայնքային բյուջեների կազմման և կատարման և այլ հարցերի հետ: Ինչ վերաբերում է ՏԻՄ-երի նկատմամբ պետական վերահսկողությանը, ապա դրանք ամրագրված են «Տեղական ինքնակառավարման մասին» ՀՀ օրենքում։ Պետական վերահսկողությունը իրականացվում է վարչական հսկողության միջոցով՝ համայնքի ղեկավարի սեփական (պարտադիր և կամավոր) ու պետության պատվիրակած լիազորությունների, համայնքի ավագանու լիազորությունների իրականացման նկատմամբ: Վարչական հսկողության տեսակներն են` իրավական հսկողություն (համայնքի ղեկավարի սեփական և համայնքի ավագանու լիազորությունների իրականացման նկատմամբ), մասնագիտական հսկողություն (համայնքի ղեկավարի` պետության պատվիրակած լիազորությունների իրականացման նկատմամբ) և ֆինանսական հսկողություն (համայնքի ավագանու և ղեկավարի կողմից իրականացվող բյուջետային կամ ֆինանսատնտեսական գործունեության նկատմամբ): 

Ապակենտորնացման քաղաքականության կարևոր արդյունքներից մեկը տեղական հարկերի ինստիտուտի ներմուծումն էր, ինչպես նաև տեղական հարկերի հետ կապված վարչարարության ամբողջական նկարագրությունն ու այդ վարչարարությունը որպես ՏԻՄ-երի պարտադիր լիազորություն սահմանումը։

Դրանով, ինչպես նաև արդյունավետ և հետևողական վարչարարության արդյունքում 2008թ.-ից համայնքների բյուջեների սեփական եկամուտները աճում են. 2011թ. աճը 2007թ. նկատմամբ կազմել է 44.1%, ինչը բացարձակ թվով կազմում է 7,6 մլրդ դրամ, այդ թվում գույքահարկը աճել է 4.3 մլրդ. դրամով, հողի հարկը` 1.2 մլրդ. դրամով:

Սակայն համայնքի բյուջեի` օրենսդրությամբ նախատեսված եկամուտների զգալի մասի (պաշտոնական ընթացիկ և կապիտալ դրամաշնորհներ, եկամտահարկից, շահութահարկից, բնապահպանական վճարներից մասհանումներ, պետական բյուջեից փոխառու միջոցներ, ՏԻՄ-երի պատվիրակված լիազորությունների իրականացման համար հատկացումներ) շուրջ որոշումներն ընդունվում են պետական կառավարման մարմինների կողմից, մասնավորապես, համայնքների բյուջեների եկամուտների միջին հաշվով շուրջ 50 տոկոսը կազմում են պետական բյուջեից համայնքներին ֆինանսական համահարթեցման սկզբունքով տրամադրվող դոտացիաները, որը զգալիորեն խաթարում է տեղական ինքնակառավարման ինքնուրույնության և կանխատեսելիության սկզբունքը:
Տեղական հարկային վարչարարության մասով նախարարության կողմից իրականացված ուսումնասիրությունները համայնքների կողմից հողի հարկի, գույքահարկի և տեղական տուրքերի գծով դատարան ներկայացված հայցերի և հարկային պարտավորությունների մասով  խոշոր պարտքատերերի  (500 հազ. դրամից ավել պարտք ունեցողների) մասով բացահայտել են, որ համայնքների ղեկավարների` դատարան չդիմելու մի քանի այլ սուբյեկտիվ պատճառներից բացի, առկա է նաև օբյեկտիվ հիմնավորում. դատական համակարգում իրականացված փոփոխությունների արդյունքում հարկերի մասով հայցերը լսում են միայն վարչական դատարանները, որոնց քանակը խիստ սահմանափակ է, որի արդյունքում դատարաններում կուտակվել են հազարավոր հայտեր: Այս խնդիրը կարգավորելու նպատակով առաջարկվում է ԴԱՀԿ ծառայության կողմից գործընթացի իրականացում` համայնքի ղեկավարի վարչական ակտի հիման վրա: 

Հարկային օրենսդրությունը հստակեցնելու նպատակով վաղեմության ժամկետը նախկինում գործող երեք տարվա փոխարեն («Հարկերի մասին» ՀՀ օրենք, հոդված 30.1) սահմանվել է 10 տարի` հաշվի առնելով նաև այն հանգամանքը, որ համայնքի ղեկավարի լիազորությունների ժամկետը 4 տարի է:

Միևնույն ժամանակ, որոշ իրավական ակտերի ընդունումը հանգեցրել է  համայնքների բյուջեների եկամուտների նվազեցման, առանց ՀՀ «Տեղական ինքնակառավարման մասին» օրենքով նախատեսված փոխհատուցման։ Մասնավորապես, 2012թ.-ին ՀՀ տարածքային կառավարման նախարարության կողմից կատարված ուսումնասիրությունները ցույց են տվել, որ 2011թ. հունիսի 23-ին ընդունված «Գույքի նկատմամբ իրավունքների պետական գրանցման մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի, ինչպես նաև 2012թ. հունվարի 1-ից ուժի մեջ մտած «Նոտարական վավերացում չպահանջող պայմանագրերի օրինակելի ձևերը հաստատելու մասին» ՀՀ կառավարության որոշման արդյունքում ՀՀ համայնքների բյուջեներ մուտքագրվող պետական տուրքերը 2012թ. առաջին կիսամյակում 2011թ. առաջին կիսամյակի համեմատությամբ զգալիորեն նվազել են`  2011թ. 382 մլն. դրամի դիմաց 2012թ.-ին կազմելով 333 մլն. դրամ (տարբերությունը` 49 մլն. դրամ, որից շուրջ 48 մլն. դրամը նոտարական գորոծողությունների մասով): 

Հայաստանում ապակենտրոնացման մակարդակը գնահատելու նպատակով հանրային ծառայությունների մատուցման լիազորությունների՝  պետական կառավարման, տարածքային կառավարման և ՏԻՄ-երի միջև բաշխումը համեմատվել է Եվրամիության երկրների հետ: 

Լիազորությունների զգալի մասի դեպքում խախտված է դրանց իրականացման բացառիկության սկզբունքը՝ ինչի արդյունքում հստակ չէ նաև դրանց իրականացման պատասխանատվությունը։ Հավելված 2-ում բերված են ՀՀ պետական կառավարման և ՏԻՄ-երի միջև հանրային կառավարման լիազորությունների բաշխումը, այդ լիազորությունների տեսակները և իրականացման ձևերը` Եվրամիության երկրներում ընդունված ձևաչափով: Վերջինիս համեմատությունը եվրոպական երկրների համապատասխան տվյալների հետ թույլ է տալիս նկարագրել այն բնագավառները, որոնցում Հայաստանն ապակենտրոնացման մակարդակով նկատելիորեն զիջում է այդ երկրներին: Մասնավորապես, եվրոպական փորձը ցույց է տալիս, որ միջնակարգ կրթության, սոցիալական պաշտպանության, առողջապահության, հասարակական կարգի պահպանության, բնակիչների հաշվառման ու գրանցման և այլ բնագավառներում լիազորություններն ավելի արդյունավետ իրականացվում են ապակենտրոնացված մարմինների կողմից: Հենց այդ բնագավառներում ՀՀ ՏԻՄ-երի լիազորություններն իրենց ծավալով ու իրականացման արդյունավետությամբ  դեռևս հեռու են եվրոպական չափանիշներից և հետագայում ապակենտրոնացման գործընթացը պետք է շարունակել այդ ուղղություններով։
Մյուս կողմից, ներկայումս գործող օրենքով ՏԻՄ-երին վերապահված պարտադիր լիազորությունները (նախադպրոցական կրթության, մշակույթի, բնակարանային-կոմունալ տնտեսության, շրջակա միջավայրի պահպանության բնագավառներում) բավականին ծախսատար են և դրանց ամբողջ ծավալով և լիարժեք իրականացումը համայնքների մեծ մասին ֆինանսական լուրջ խնդիրների առաջ է կանգնեցնում:

Տեղական ինքնակառավարման մասին գործող օրենքի ընդունումից հետո (2002 թվական) տեղի են ունեցել բազմաթիվ փոփոխություններ ինչպես տեղական ինքնակառավարման համակարգում, այնպես էլ ոլորտի հետ առնչվող հարակից բնագավառներում։ 

Հատկապես կարևոր էր 2008թ. դեկտեմբերի 26-ին «Երևան քաղաքում տեղական ինքնակառավարման մասին» ՀՀ օրենքի ընդունումը, որի հիման վրա 2009թ. հունիսի 8-ից իրականացվեց ՀՀ փոփոխված Սահմանադրության (ընդունված` 2005թ. նոյեմբերի 27-ին անցկացված համաժողովրդական հանրաքվեով) պահանջը, Երևանում ձևավորվեցին տեղական ինքնակառավարման մարմիններ: Այդ օրենքում սահմանվել են Երևան քաղաքում ինչպես ՏԻՄ-երի ձևավորման, այնպես էլ տարածքային կառավարման առանձնահատկությունները: Համաձայն այդ օրենքի, տարածքային կառավարումը Երևանում իրականացնում է ՀՀ տարածքային կառավարման նախարարությունը: ՀՀ կառավարության որոշմամբ, Երևանում տարածքային կառավարման որոշակի գործառույթներ կարող են փոխանցվել նաև ՀՀ գործադիր իշխանության հանրապետական այլ մարմինների: 
Անհրաժեշտություն է դարձել վերը նշված փոփոխությունների մասով օրենսդրական դաշտում համապատասխանեցումների իրականացումը։
2. ՀՀ ՏԻՄ-երի լիազորությունների շրջանակի ընդհանուր բնութագիրը և գնահատականները
ՏԻՄ-երի օրենքով սահմանված լիազորությունները բաժանվում են երկու խմբի` սեփական (պարտադիր, կամավոր) և պետության կողմից պատվիրակված: ՏԻՄ-երի պարտադիր լիազորություններն ունեն գերակայություն կամավոր լիազորությունների նկատմամբ: Դրանց ֆինանսավորումն իրականացվում է համայնքի բյուջեից։ Պարտադիր լիազորությունների կատարումը առաջնահերթ է, իսկ կամավոր լիազորությունների իրականացումը պայմանավորված է համայնքի բյուջեի ֆինանսական հնարավորություններով և նպատակահարմարությամբ։ «Տեղական ինքնակառավարման մասին» ՀՀ օրենքը նաև սահմանում է, որ ՀՀ այլ օրենքներով ՏԻՄ-երին վերապահված լիազորությունները կարող են իրականացվել միայն որպես կամավոր լիազորություններ, ինչպես նաև ՏԻՄ-երը կարող են իրականացնել համայնքային շահերին վերաբերող, օրենքին չհակասող ցանկացած գործունեություն:

ՏԻՄ-երին պետության կողմից պատվիրակված լիազորությունները ևս ենթակա են անվերապահ կատարման, դրանք իրականացվում են ՀՀ օրենքներով սահմանված կարգով, ՀՀ պետական բյուջեից այդ նպատակով կատարվող հատկացումների հաշվին: Համայնքի ղեկավարի լիազորությունների ցանկը՝ ըստ բնագավառների բերված է հավելված 3-ում:

«Տեղական ինքնակառավարման մասին» ՀՀ օրենքով սահմանված համայնքի ավագանու և ղեկավարի ընդհանուր իրավասությունների ամբողջական ցանկը բերված է հավելված 4-ում: Համայնքի ավագանուն հիմնականում վերապահված են առանձին բնագավառներում համայնքային նշանակության խնդիրների լուծմանն ուղղված քաղաքականությունների մշակման, գույքի և այլ ակտիվների տնօրինման հետ կապված ընդհանուր, կանոնակարգող, իսկ համայնքի ղեկավարին՝ օրենքին և ավագանու որոշումներին համապատասխան կոնկրետ, գործադիր բնույթի լիազորություններ: Բացի ընդհանուր բնույթի լիազորություններից, օրենքով սահմանվել են նաև համայնքի ղեկավարի, որպես համայնքի կառավարման գործադիր մարմնի, լիազորությունները հանրային կառավարման առանձին բնագավառներում: Անցած տարիների փորձի ուսումնասիրությունը ցույց է տալիս, որ համայնքի ավագանու և համայնքի ղեկավարի որոշակի լիազորություններ հստակեցման կարիք ունեն ինչպես դրանց սահմանման, այնպես էլ իրականացման մեխանիզմների տեսանկյունից.

Համայնքի ավագանու իրավասությունները

- Համայնքի ավագանու կարևոր լիազորություններից է` համայնքի ղեկավարի ներկայացմամբ, համայնքի զարգացման ծրագրի, բյուջեի, դրա փոփոխությունների և կատարման տարեկան հաշվետվության հաստատումը: Ելնելով այն հանգամանքից, որ համայնքի զարգացման ծրագիրը և բյուջեն համայնքի գլխավոր ռազմավարական և ֆինանսական փաստաթղթերն են, դրանց մշակման գործընթացում նպատակահարմար է ապահովել համայնքի բնակիչների ներկայացուցիչների գործնական ներգրավվածությունը, ինչպես նաև համայնքի ավագանու մասնակցության ընդարձակումը։ 

- ՏԻՄ-երի կամավոր լիազորությունների իրականացման կարգերը մշակում է համայնքի ղեկավարը և ներկայացնում ավագանու հաստատմանը: Նպատակահարմար է ավագանուն նույնպես օժտել կամավոր լիազորությունների իրականացման կարգեր մշակելու ու դրանց ընդունման նախաձեռնությամբ հանդես գալու իրավունքով։ 
- Ավագանին վերահսկողություն է իրականացնում համայնքի ղեկավարի լիազորությունների իրականացման նկատմամբ: Վերջինիս` օրենքին և իրավական այլ ակտերին հակասող որոշումները ավագանին կարող է վիճարկել դատական կարգով: Անհրաժեշտ են լրացուցիչ իրավական կարգավորումներ ու արդյունավետ գործիքակազմ այս վերահսկողությունը ամբողջական ու արդյունավետ դարձնելու համար։
- Ավագանին իրավասու է հանդես գալ համայնքի ղեկավարին պաշտոնանկ անելու վերաբերյալ առաջարկությամբ, որն օրենքով սահմանված դեպքերում և կարգով ներկայացնում է համապատասխան մարզպետին` հետագա ընթացք տալու համար: Անհրաժեշտ է կատարել հստակեցումներ ավագանու այս լիազորության կիրառման գործընթացի վերաբերյալ։
- Ավագանու՝ որպես ներկայացուցչական մարմնի, դերակատարման բարձրացման առումով բավականին լուրջ խնդիր է ավագանու անդամների մասնագիտական պատրաստվածության մակարդակը, ինչով մասամբ պայմանավորված է նաև սեփական նախաձեռնությունների առումով պասիվությունը։ Անհրաժեշտ է ավագանու անդամների ներգրավումը մասնագիտական վերապատրաստման գործընթացներին։
- Ավագանին իրավասու է որոշումներ կայացնել միջհամայնքային միավորումներ ձևավորելու և այլ համայնքների հետ միավորվելու վերաբերյալ, սակայն «Տեղական ինքնակառավարման մասին» ՀՀ օրենքում ամրագրված է, որ միջհամայնքային միավորումների խնդիրները և իրավասությունները սահմանվում են օրենքով: Այդպիսի օրենք Հայաստանում դեռևս չի ընդունվել: Օրակարգային հարց է նաև ՀՀ համայնքների խոշորացման խնդիրը, այդ ուղղությամբ մշակվել ու ՀՀ կառավարության կողմից 2011 թվականի նոյեմբերի 10-ին հավանություն է տրվել համայնքների խոշորացման և միջհամայնքային միավորումների ձևավորման հայեցակարգին:

- Ավագանու իրավասությունը` որոշում կայացնելու համայնքի մասնակցությամբ առևտրային և ոչ առևտրային կազմակերպությունների ստեղծման, վերակազմակերպման կամ լուծարման մասին, անհրաժեշտ է համապատասխանեցնել այդ բնագավառում գործող ՀՀ օրենսդրությանը (մասնավորապես, ՀՀ քաղաքացիական օրենսգրքին):

- Ավագանին սահմանում է տեղական հարկերի, տուրքերի և վճարների տեսակներն ու դրույքաչափերը: «Հարկերի մասին» ՀՀ օրենքում փոփոխություններ և լրացումներ կատարելու մասին» ՀՀ օրենքով (ընդունվել է 2010թ. ապրիլի 27-ին) ամրագրվել է, որ ՀՀ-ում տեղական հարկեր են համարվում հողի հարկը, գույքահարկը և հյուրանոցային հարկը: Վերջին հարկատեսակի վերաբերյալ դեռևս չի ընդունվել համապատասխան օրենքը:

- Ավագանին սահմանում է համայնքի կողմից մատուցվող ծառայությունների դիմաց գանձվող վճարների դրույքաչափերը, սակայն դրանք ճշգրիտ հաշվարկելու համար համայնքի ղեկավարն ավագանուն պետք է ներկայացնի համայնքային յուրաքանչյուր ծառայության մատուցման կարգն ու արժեքը` հիմնվելով ծառայության մատուցման չափանիշների և ինքնածախսածածկման նորմերի ու նորմատիվների վրա: Ներկայումս որոշ ծառայությունների գծով նման չափանիշների և նորմատիվների բացակայությունը խոչընդոտում է մատուցվող համայնքային ծառայությունների դիմաց գանձվող վճարների դրույքաչափերի` իրականությանը համարժեք սահմանմանը: Օրինակ, ՏԻՄ-երի կողմից մրցույթներ և աճուրդներ կազմակերպելու հետ կապված ծախսերի փոխհատուցման համար գանձվող մասնակիցների վճարը, ՏԻՄ-երի տնօրինության և օգտագործման տակ գտնվող հողերը հատկացնելու, հետ վերցնելու և վարձակալության տրամադրելու դեպքերում անհրաժեշտ չափագրական և այլ նման աշխատանքների համար` տեղական ինքնակառավարման մարմնի մատուցած ծառայությունների դիմաց գանձվող փոխհատուցման վճարը և այլն:

- Ավագանին իրավասու է որոշումներ կայացնել վարկերի և օրենքով սահմանված կարգով այլ միջոցների ներգրավման վերաբերյալ: Ներկայումս, եթե ՀՀ պետական բյուջեից նման միջոցների ներգրավումն որոշակիորեն կանոնակարգված է ՀՀ կառավարության համապատասխան որոշումներով, ապա առևտրային բանկերից և այլ ֆինանսական հաստատություններից միջոցների ներգրավումը կանոնակարգված չէ, ինչպես նաև կարիք կա հստակեցնել «Տեղական ինքնակառավարման մասին» և «Հայաստանի հանրապետության բյուջետային համակարգի մասին» ՀՀ օրենքների որոշ դրույթներ` կապված պետական լիազոր մարմնի կողմից համաձայնության տրամադրման, վարկերի երաշխիքային ապահովման և սպասարկման (մարման) կառուցակարգերի հետ: Փաստ է, որ Հայաստանում գործնականում բացակայում է համայնքների կողմից` առևտրային բանկերից փոխառու միջոցների ներգրավման որևէ փորձ:

Համայնքի ղեկավարի իրավասությունները

- Համայնքի ղեկավարը մշակում և համայնքի ավագանու հաստատմանն է ներկայացնում համայնքի զարգացման քառամյա ծրագիրը: Այդ փաստաթուղթն ավելի նշանակալի դեր կարող է ունենալ համայնքի զարգացման գործում, եթե օրենքով սահմանվի ավագանու կողմից դրա վերանայումը և հաստատումը յուրաքանչյուր տարի, ինչպես նաև համայնքի զարգացման քառամյա ծրագրի կատարման վերաբերյալ համայնքի ղեկավարի կողմից տարեկան հաշվետվության կազմումը և ավագանու կողմից դրա քննարկումը և հաստատումը:

- Հստակեցման և «Տեղական հանրաքվեի մասին» ՀՀ օրենքի հետ համապատասխանեցման կարիք ունեն տեղական հանրաքվե նշանակելու և անցկացնելու վերաբերյալ համայնքի ավագանու և ղեկավարի իրավասությունները ։
- Անհրաժեշտ է հստակեցնել համայնքի ավագանու և ղեկավարի իրավասությունները համայնքում ճանապարհային երթևեկության կազմակերպման, անվտանգության ապահովման, կահավորանքի և այլ տեխնիկական միջոցների տեղադրման վերաբերյալ` «Ճանապարհային երթևեկության անվտանգության ապահովման մասին» ՀՀ օրենքին համապատասխան, քանի որ, բացի համայնքի ղեկավարի ընդհանուր իրավասությունից («Տեղական ինքնակառավարման մասին» ՀՀ օրենք, հոդված 32, 1-ին մաս, կետ 13.1), այդ մասով նրան վերապահված են նաև նույնաբովանդակ պարտադիր լիազորություններ տրանսպորտի բնագավառում:

- Համայնքի ղեկավարի իրավասությունների մեջ մտնում է` «համայնքի ավագանու հաստատմանը ներկայացնել առաջարկ` ՀՀ և օտարերկրյա քաղաքացիներին համայնքի պատվավոր քաղաքացու կոչում շնորհելու վերաբերյալ», իսկ համայնքի ավագանու իրավասությունների մեջ` բացի դրանից, ավելացվել է նաև իրավասություն «քաղաքացիներին պատվավոր կոչումից զրկելու վերաբերյալ»: Նպատակահարմար է համայնքի ղեկավարին քաղաքացիներին պատվավոր կոչումից զրկելու վերաբերյալ առաջարկով հանդես գալու հնարավորություն տալ:
3. Երևան քաղաքի և ՀՀ այլ համայնքների ՏԻՄ-երի լիազորությունների հակիրճ համեմատությունը
Երևան քաղաքի ՏԻՄ-երի ընդհանուր իրավասությունների բնույթն, ընդհանուր առմամբ, համընկնում է ՀՀ այլ համայնքների ՏԻՄ-երի ընդհանուր իրավասությունների բնույթին, սակայն նրանց միջև կան նաև մի շարք էական տարբերություններ և առանձնահատկություններ, որոնք սահմանվել են «Երևան քաղաքում տեղական ինքնակառավարման մասին» ՀՀ օրենքում:
Աղյուսակ 1. ՀՀ ՏԻՄ-երի լիազորություններն ըստ առանձին տեսակների և

բնագավառների 

	հ/հ
	Բնագավառը
	Պարտադիր լիազորությունների թիվը
	Պատվիրակված լիազորությունն

երի թիվը
	Կամավոր լիազորությունների թիվը

	
	
	այլ

ՏԻՄ- եր
	Երևանի ՏԻՄ-եր
	այլ

ՏԻՄ-եր
	Երևանի ՏԻՄ-եր
	այլ

ՏԻՄ-եր
	Երևանի ՏԻՄ-եր

	1.
	Քաղաքացիների և տնտեսվարող սուբյեկտ​ների իրավունքների պաշտպանություն*
	7
	0
	7
	0
	0
	0

	2.
	Ֆինանսներ
	8
	7
	2
	0
	0
	0

	3.
	Հասարակական կարգի պահպանություն
	0
	4
	2
	0
	0
	0

	4.
	Պաշտպանության կազմակերպում
	3
	3
	0
	0
	3
	3

	5.
	Քաղաքաշինություն և կոմունալ տնտեսություն
	17
	13
	0
	1
	5
	0

	6.
	Հողօգտագործում
	4
	1
	3
	4
	2
	0

	7.
	Տրանսպորտ (և ճանապարհաշինություն)*
	4
	4
	1
	2
	1
	0

	8.
	Առևտուր և ծառայություններ (սպասարկում)*
	7
	2
	0
	0
	0
	0

	9.
	Կրթություն, մշակույթ և երիտասարդության հետ տարվող աշխատանքներ
	1
	2
	1
	1
	5
	3

	10.
	Առողջապահություն, ֆիզիկական կուլտուրա և սպորտ
	1
	3
	0
	4
	3
	3

	11.
	Աշխատանք և սոցիալական ծառայություն (սոցիալական պաշտպանություն)*
	0
	1
	1
	1
	2
	1

	12.
	Գյուղատնտեսություն
	2
	0
	2
	4
	2
	0

	13.
	Բնության և շրջակա բնական միջավայրի պահպանություն (բնապահպանություն)*
	1
	4
	2
	2
	0
	1

	14.
	Ավագանու հետ հարաբերություններ*
	0
	10
	0
	0
	0
	0

	15.
	Գործադիր իշխանության հանրապետական մարմինների և դրանց Երևանի տարածքային ծառայությունների հետ հարաբերություններ*
	0
	5
	0
	0
	0
	0

	16.
	Քաղաքացիական պաշտպանություն և արտակարգ իրավիճակներ*
	0
	2
	0
	0
	0
	0

	17.
	Էլեկտրոնային հաղորդակցություն, էլեկտրա​մատակարարում, ջրամատակարարում, գազամատակարարում*
	0
	2
	0
	0
	0
	0

	
	Ընդամենը
	55
	63
	19
	19
	23
	11


*) «Տեղական ինքնակառավարման մասին» ՀՀ օրենքում բերված` ՏԻՄ-երի լիազորությունների բնագավառների անվանումները տարբերվում են «Երևան քաղաքում տեղական ինքնակառավարման մասին» ՀՀ օրենքում բերված նույն բնագավառների անվանումներից: Եթե այդ անվանումները միմյանցից շատ չեն տարբերվում, ապա այդ տարբերությունը նշվել է փակագծում, հակառակ դեպքում դրանք ձևակերպվել են որպես առանձին բնագավառներ:
Բացի ընդհանուր բնույթի իրավասություններից, «Տեղական ինքնակառավարման մասին» և «Երևան քաղաքում տեղական ինքնակառավարման մասին» ՀՀ օրենքներում համայնքի ղեկավարին վերապահված են մի շարք լիազորություններ` իրենց գործունեության բնագավառներում: Երևան քաղաքի և ՀՀ այլ համայնքների ՏԻՄ-երի լիազորությունների քանակական տարբերությունները ներկայացնելու նպատակով, աղյուսակ 1-ում բերված են Երևան քաղաքի և ՀՀ այլ համայնքների ՏԻՄ-երին օրենքով տրված լիազորությունների քանակական տվյալները` ըստ առանձին բնագավառների և տեսակների:

Երևան քաղաքի և ՀՀ այլ համայնքների ՏԻՄ-երին օրենքով տրված լիազորությունների ձևակերպումների, ծավալների ու բնույթի համեմատությունը ցույց է տալիս, որ դրանք տարբերվում են` շատ դեպքերում պարզապես չհամապատասխանելով միմյանց:
«Երևան քաղաքում տեղական ինքնակառավարման մասին» ՀՀ օրենքում ՏԻՄ-երի լիազորությունների գծով ներառվել են ևս երեք նոր բնագավառներ (տե’ս աղյուսակ 1-ի 14, 15 և 17 կետերը), որոնք «Տեղական ինքնակառավարման մասին» ՀՀ օրենքում բացակայում են: Դրանցից առաջինը` ավագանու հետ հարաբերությունների բնագավառն ինչ-որ ձևով արտացոլված է համայնքի ղեկավարի իրավասություններում (հոդված 32), իսկ մյուս երկու բնագավառներն առաջին անգամ են ներառվել ՀՀ տեղական ինքնակառավարման համակարգում, սակայն առայժմ արտացոլված չեն «Տեղական ինքնակառավարման մասին» ՀՀ օրենքում:

«Երևան քաղաքում տեղական ինքնակառավարման մասին» ՀՀ օրենքում բացակայում է քաղաքացիների և տնտեսվարող սուբյեկտների իրավունքների պաշտպանության բնագավառը, Երևանի ՏԻՄ-երն այդ բնագավառում չունեն ուղղակի լիազորություններ: Դրա փոխարեն, այդ բնագավառում` համեմատած ՀՀ այլ համայնքների ՏԻՄ-երի հետ, սահմանափակ լիազորություններով օժտվել են միայն Երևանի վարչական շրջանների ղեկավարները (այդ լիազորությունների քանակն ընդամենը չորսն է, իսկ ՀՀ այլ համայնքների ՏԻՄ-երն այդ բնագավառում ունեն 7 պարտադիր և 6 պատվիրակված լիազորություններ):

4. ՀՀ ՏԻՄ-երի` ըստ բնագավառների լիազորությունների իրականացման ծախսերի տեսակարար կշիռները բյուջետային ընդհանուր ծախսերում
Հանրային կառավարման մարմինների լիազորությունների լիարժեք և արդյունավետ իրականացման համար այդ մարմինները պետք է ապահովված լինեն համապատասխան մարդկային, գույքային, տեխնիկական, ֆինանսական և այլ անհրաժեշտ ռեսուրսներով: Հատկապես կարևոր է ՏԻՄ-երին օրենսդրությամբ տրված լիազորությունների և դրանց իրականացման համար սահմանված ֆինանսական միջոցների աղբյուրների և ծավալների համապատասխանության ապահովումը: 

2007 թվականի հոկտեմբերի 24-ին «Հայաստանի Հանրապետության բյուջետային համակարգի մասին» Հայաստանի Հանրապետության օրենքում փոփոխություններ և լրացումներ կատարելու միջոցով արմատական փոփոխություններ և լրացումներ են կատարվել ՀՀ բյուջետային դասակարգման մեջ: Համայնքների բյուջեների կազմման մասով, դրանք ուժի մեջ են մտել 2009 թվականի բյուջետային գործընթացն, օրենքով սահմանված կարգով, սկսվելու պահից, իսկ համայնքների բյուջեների կատարման մասով` 2009 թվականի հունվարի 1-ից: Օրենսդրական այդ փոփոխությունները համահունչ են միջազգայնորեն ընդունված` Պետական ֆինանսների վիճակագրություն-2001 (ԳFS-2001) բյուջետային դասակարգմանը: 2009թ.-ից սկսած, համայնքներն իրենց բյուջեները կազմում և կատարում են ՀՀ-ում ներդրված բյուջետային նոր դասակարգմամբ:
Գծապատկեր 1. ՀՀ համայնքների 2011թ. բյուջեների ըստ գործառական դասակարգման փաստացի ծախսերի տեսակարար կշիռներն ընդհանուր ծախսերում

Գծապատկեր 1-ում բերված են ՀՀ բոլոր համայնքների 2011թ. բյուջեների ծախսերն` ըստ գործառական դասակարգման և ծախսերի   տեսակարար կշիռները: 

Համայնքների 2011թ. բյուջեների փաստացի ընդհանուր ծախսերը կազմել են 108,7 մլրդ. դրամ, որից 82,4 մլրդ. դրամը` վարչական բյուջեի ծախսերն են (75.8%), 26,3 մլրդ. դրամը` ֆոնդային բյուջեի ծախսերը (24.2%): 

Ընդհանուր ծախսերի մեջ ամենամեծ տեսակարար կշիռը զբաղեցնում են կրթության գծով ծախսերը (26.7%), այնուհետև` ընդհանուր բնույթի հանրային ծառայությունների գծով ծախսերը` 21.3%: 

Համայնքների 2011թ. բյուջեների ընդհանուր ծախսերում զգալի տեսակարար կշիռ ունեն ինչպես սոցիալական ուղղվածություն ունեցող բնագավառների ծախսերը` կրթություն (26.7%), հանգիստ, մշակույթ և կրոն (10.6%), սոցիալական պաշտպանություն (2.0%) և առողջապահություն (0.2%), ընդամենը` 39.5%, այնպես էլ տնտեսական հարաբերությունների գծով ծախսերը` 18.1%: 

Շրջակա միջավայրի պաշտպանության (աղբահանում, կեղտաջրերի հեռացում, շրջակա միջավայրի աղտոտման դեմ պայքար և այլն) և բնակարանային շինարարության և կոմունալ ծառայությունների (բնակարանային շինարարություն, ջրամատակարարում, փողոցների լուսավորում, համայնքային զարգացում և այլն) բնագավառներում ներառված` հանրային ծառայությունների տեսակների գումարային տեսակարար կշիռները 2011թ.-ին կազմել են համապատասխանաբար 7.6% և 9.6%, ընդամենը` 17.2%: 

Միաժամանակ կան մի շարք բնագավառներ (պաշտպանություն, հասարակական կարգ, անվտանգություն և դատական գործունեություն), որտեղ ՏԻՄ-երի լիազորությունների իրականացման ընդհանուր ֆինանսավորման չափը չնչին մաս է կազմում ընդհանուր ծախսերում` 0.1%: Այդ բնագավառներում համայնքները կամ ընդհանրապես չունեն, կամ էլ քիչ ունեն պարտադիր և/կամ պատվիրակված լիազորություններ: 

Համայնքների 2011թ. բյուջեների պահուստային ֆոնդերի ընդհանուր տեսակարար կշիռը բյուջետային ընդհանուր ծախսերում կազմում է 4.0%: 

ՀՀ համայնքների գերակշռող մասը (հատկապես գյուղական և փոքր քաղաքային համայնքները)` իրենց բյուջեների ֆինանսական միջոցների սղության պատճառով (այլ գործոնների թվում), չեն կարողանում լիարժեքորեն իրականացնել գործունեության տարբեր ոլորտներում օրենսդրությամբ իրենց տրված լիազորությունները: Իսկ ապակենտրոնացման հետագա խորացումից և լիազորությունների ընդլայնումից առաջ պետք է ապահովել համայնքների ՏԻՄ-երին վերապահված լիազորությունների իրականացման արդյունավետությունը, իսկ նոր լիազորություններն ապակենտրոնացնել,  ապահովելով այդ լիազորությունների իրականացման համար անհրաժեշտ ռեսուրսների համաչափությունը։
Ուսումնասիրությունները ցույց են տալիս, որ մի շարք չափանիշներով համադասելի համայնքների բյուջեների ծախսային մասերը շատ տարբեր են (համայնքի կառավարման ապարատի ծախսերի տեսակարար կշիռը բյուջեի ընդհանուր ծախսերում, ընթացիկ և կապիտալ ծախսերի հարաբերակցությունը, ըստ ոլորտների ծառայությունների մատուցման ծախսերի հարաբերակցությունը և այլն): Անհրաժեշտ է մշակել համայնքների ծախսային քաղաքականության մեթոդաբանություն` ըստ համայնքների խմբերի (համայնքների դասակարգման համար կնտրվեն օպտիմալ թվով չափորոշիչներ, որոնք հնարավորություն կտան առավել ճիշտ խմբավորել համայնքները` ըստ ծախսային քաղաքականության իրականացման), որը ՏԻՄ-երին կօգնի ձևավորել իրենց փաստացի ծախսային քաղաքականությունները, ապահովելով լիազորությունների արդյունավետ իրականացման առավել ընդգրկուն շրջանակ։ Մեթոդաբանությունը կհանդիսանա ուղեցույց ՏԻՄ-երի համար, կապահովի ծախսային քաղաքականության միասնականություն դասակարգված համայնքների խմբերի մեջ և համայնքային բյուջեների  կազմման  ժամանակ  կհանդիսանա խորհրդատվական և կողմնորոշիչ  բազա:

Ընդհանուր դիտարկումներ
- «Տեղական ինքնակառավարման մասին» ՀՀ օրենքը (հոդված 10) սահմանում է ՏԻՄ-երի լիազորությունների ընդհանուր բնութագիրը: Միևնույն ժամանակ, «Տեղական ինքնակառավարման մասին» և այլ ՀՀ օրենքներում ըստ ոլորտների լիազորությունների սահմանումները որոշ դեպքերում հակասության մեջ են գտնվում 10-րդ հոդվածի դրույթների հետ (ընտրությունների կազմակերպում, քաղաքացիական պաշտպանություն և այլն):

- «Տեղական ինքնակառավարման մասին» ՀՀ օրենքը սահմանում է, որ «այլ օրենքներով տեղական ինքնակառավարման մարմիններին վերապահված լիազորությունները համայնքները կարող են իրականացնել միայն որպես կամավոր լիազորություններ»: Մինչդեռ, շատ ոլորտային օրենքներում սահմանվում են ՏԻՄ-երի լիազորություններ, և պետական ու վերահսկողություն իրականացնող մարմինները գործում են առաջնահերթ համարելով ոլորտային օրենքները (ընտրությունների կազմակերպում, քաղաքացիական պաշտպանության, նախադպրոցական կրթության և այլն):
- «Տեղական ինքնակառավարման մասին» ՀՀ օրենքով պետության պատվիրակած լիազորությունները իրականացվում են օրենքով կամ կառավարության սահմանած կարգով: Պատվիրակած լիազորությունների իրականացման մի շարք կարգեր դեռևս գոյություն չունեն կամ շատ ընդհանուր բնույթ ունեն (կտակի վավերացում, առանձին դեպքերում լիազորագրի հաստատում, հասարակակական կարգի պահպանություն, տեղամասային կենտրոնում բնականոն քվեարկության համար անհրաժեշտ կահավորման ապահովում և այլն):
- «Տեղական ինքնակառավարման մասին» ՀՀ օրենքով պետության պատվիրակած լիազորություններն ամբողջովին և պարտադիր ֆինանսավորվում են պետական բյուջեից՝ պետության պատվիրակած լիազորությունների ֆինանսավորման նպատակով նախատեսված հատկացումների հաշվին: Մինչդեռ, մի շարք պատվիրակած լիազորություններ չեն ֆինանսավորվում պետության կողմից (քաղաքացիների և տնտեսավարող սուբյեկտների իրավունքների պաշտպանություն, հողօգտագործման  բնագավառև այլն): 
- «Տեղական ինքնակառավարման մասին» ՀՀ օրենքով ՏԻՄ-երին ամրագրված մի շարք պարտադիր կամ պատվիրակված լիազորությունների սահմանումը կամ բովանդակային ծավալը չի համապատասխանում այդ լիազորությունների իրականացման կարգը սահմանող ոլորտային օրենքներում տրվող սահմանմանը կամ բովանդակությանը (ընտրությունների կազմակերպման հարցեր, պաշտպանության ոլորտ, քաղաքացիական պաշտպանության ոլորտ և այլն):
- Առանձին դեպքերում խախտված է լիազորության բացառիկության սկզբունքը (զինապարտների հաշվառում, բնակիչների հաշվառում և այլն):
- ՏԻՄ-երին ամրագրված են պետության պատվիրակած լիազորություններ, որոնք նպատակահարմար է սահմանել որպես սեփական (պարտադիր) լիազորություններ: Օրինակ.

 33-րդ հոդվածի 2-րդ մասի 4-րդ և 5-րդ կետեր.

«4) վավերացնում է համայնքի բնակիչ համարվող անձանց կտակը, եթե այդ համայնքում չկա մշտապես գործող նոտար.

5) հաստատում է համայնքի բնակիչ համարվող անձանց` տրանսպորտային միջոց վարելու իրավունք ստանալու, աշխատավարձ և աշխատանքային հարաբերությունների հետ կապված այլ վճարներ ստանալու, նպաստներ և կրթաթոշակներ, քաղաքացիների` բանկային ավանդներ ու փոստային առաքումներ (այդ թվում` դրամական և ծանրոցային) ստանալու լիազորագիրը, եթե այդ համայնքում չկա մշտապես գործող նոտար:»

35-րդ հոդվածի 1-ին մասի 1-ին և 2-րդ կետեր.

« 1) սույն օրենքով իրեն վերապահված լիազորությունների իրականացման համար համայնքի տարածքում գործող ոստիկանությունից կարող է պահանջել համապատասխան աջակցություն, որը ենթակա է պարտադիր կատարման: Ոստիկանությունը համայնքում կատարված իրավախախտումների մասին շաբաթը մեկ անգամ տեղեկատվություն է տրամադրում համայնքի ղեկավարին.

2) անձանց, օրենքով նախատեսված դեպքերում և կարգով, ենթարկում է վարչական պատասխանատվության:»

39-րդ հոդվածի 2-րդ մաս.

«իրավասու մարմինների ներկայացմամբ հաստատում և թույլատրում է համայնքի տարածքում ճանապարհային երթևեկության նշանների տեղակայումն ու հանումը: Երթևեկության այն նշանները, որոնց տեղադրումը համաձայնեցված չէ համայնքի ղեկավարի հետ, իրավական ուժ չունեն:»

- Կան դեպքեր, երբ չի սահմանվում թե կոնկրետ լիազորությունը ինչ տիպի է: Օրինակ, հանրային միջոցառումների կանոնակարգման բնագավառում:

- «Տեղական ինքնակառավարման մասին» ՀՀ օրենքում առանձնացված սահմանվում են համայնքի ավագանու իրավասությունները (հոդված 16), համայնքի ղեկավարի իրավասությունները (հոդված 32) և համայնքի ղեկավարի իրավասություններն ըստ ոլորտների (հոդվածներ 33-ից առ 45-րդ): Մինչդեռ, դրանց տարանջատումը լիարժեք չէ, և անհրաժեշտություն կա օրենքում ամբողջապես վերախմբագրել լիազորությունների ցանկը:

- Որոշ լիազորությունների սահմանումները շատ «կոնկրետ» կամ «դիսկրետ» են ու ավելի շուտ բնութագրում են պաշտոնյայի կամ մարմնի գործառույթը, քան ՏԻՄ-ի լիազորությունը: Օրինակ, «ստորագրում է ֆինանսական փաստաթղթերը», «կազմում ու համայնքի ավագանու հաստատմանն է ներկայացնում......» բառերով սկսվող լիազորությունները և այլն:

5. ՏԻՄ-երի լիազորությունների իրականացման նկատմամբ վարչական հսկողությունը
«Տեղական ինքնակառավարման մասին» ՀՀ օրենքում 2005 թվականին իրականացված փոփոխություններով¸ այնուհետև նաև ՀՀ Սահմանադրության 2005 թվականի փոփոխություններով օրենսդրորեն հստակեցվեց ՏԻՄ-երի գործունեության նկատմամբ վարչական հսկողության իրականացումը:
Մասնավորապես¸ սահմանվեց¸ որ «Տեղական ինքնակառավարման մարմինների գործունեության օրինականությունն ապահովելու նպատակով օրենքով սահմանված կարգով իրականացվում է իրավական հսկողություն: Համայնքին պատվիրակված լիազորությունների իրականացման նկատմամբ պետական վերահսկողության կարգը սահմանվում է օրենքով» (ՀՀ Սահմանադրություն¸ Հոդված 108.1):

«Տեղական ինքնակառավարման մասին» ՀՀ օրենքն ավելի է մանրամասնում այս հարաբերությունները՝ սահմանելով իրավական ու մասնագիտական հսկողություն իրականացնող մարմիններին¸ վարչական հսկողության կանխարգելիչ միջոցները և կիրառվող միջամտող միջոցառումները:

Համայնքի  ղեկավարի սեփական և համայնքի ավագանու լիազորությունների իրականացման նկատմամբ վարչական հսկողության բարձրագույն մարմինը ՀՀ տարածքային կառավարման նախարարությունն է։ Վարչական հսկողության իրականացման պրակտիկան հանգում է մարզպետներն կողմից մարզի սահմանափակ թվով համայնքներում իրականացվող, մեթոդական առումով ոչ ունիֆիկացված ստուգումներով և ուսումնասիրություններով:
Վարչական հսկողություն իրականացնելիս, վարչական հսկողություն իրականացնող մարմինները` ՏԻՄ-երի լիազորությունների տեսակից կախված, իրավական ու մասնագիտական հսկողության տարբերակում չեն կիրառում. ՏԻՄ-երի բոլոր լիազորությունների նկատմամբ իրականացվում է մասնագիտական հսկողություն: Սա պայմանավորված է մի քանի պատճառներով`

- օրենսդրությունում լիազորությունների ոչ հստակ սահմանումների կամ դասակարգումների պատճառով դժվարանում է դրանց գնահատումը¸
- բացակայում են վարչական հսկողության իրականացման կանոնակարգերն ու դրանց համապատասխան մշակված մեթոդական ու ուղեցուցային նյութերը¸

- վերահսկող մարմինները մասնագիտական կարողությունների կատարելագործման կարիք ունեն և այլն:
6. 2009-2012 թթ. տեղական ինքնակառավարման մարմինների լիազորությունների մասով կատարված օրենսդրական փոփոխություններ
Վերջին տարիներին ՏԻՄ-երի լիազորություններն առանձին բնագավառներում ենթարկվել են որոշակի փոփոխությունների, որոշ բնագավառներում տրվել են նոր լիազորություններ: Առավել հատկանշական են հետևյալ փոփոխությունները.

ա) 2010 թվականի ապրիլի 27-ի ՀՕ-53-Ն օրենքով հողի հարկի և գույքահարկի հավաքագրման կազմակերպման, ինչպես նաև տեղական հարկերը, տուրքերը և վճարները չվճարող անձանց նկատմամբ համապատասխան միջոցների կիրառման լիազորությունները սահմանվել են որպես պարտադիր լիազորություն.

բ) 2011 թվականի հունիսի 22-ի ՀՕ-216-Ն օրենքով համայնքի ավագանուն տրվել է Հայաստանի Հանրապետության վերահսկիչ պալատի իրականացրած վերահսկողության և այլ իրավասու պետական մարմինների իրականացրած ստուգումների արդյունքները քննարկելու և իր իրավասության շրջանակում դրանց վերաբերյալ որոշում ընդունելու իրավասություն:

գ) «Աղբահանության և սանիտարական մաքրման մասին» ՀՀ օրենքն ուժի մեջ մտնելուն պես՝ 2011 թվականի հունիսի 23-ի ՀՕ-240-Ն օրենքով համայնքի ավագանուն տրվել է «Աղբահանության և սանիտարական մաքրման մասին» ՀՀ օրենքով սահմանված լիազորությունների իրականացման իրավասություն:

դ) 2011 թվականի դեկտեմբերի 8-ի ՀՕ-342-Ն օրենքով ավագանուն տրվել է աշխատակազմի և բյուջետային հիմնարկների կանոնադրությունները հաստատելու իրավասություն:
ե) 2011 թվականի հունիսի 23-ի ՀՕ-227-Ն օրենքով արմատական փոփոխություններ են կատարվել քաղաքաշինության բնագավառում համայնքի ղեկավարի պարտադիր լիազորությունների մասով.

2009-2012 թթ. «Տեղական ինքնակառավարման մասին» ՀՀ օրենքում ՏԻՄ-երի լիազորությունների մասով կատարված ամբողջական փոփոխությունները բերված են աղյուսակ 2-ում:

Աղյուսակ 2.
	Հոդված
	2009
	2010
	2011
	2012

	Հոդված 16. Համայնքի ավագանու իրավասությունը
	
	
	22.06.2011թ., ՀՕ-216-Ն

Հոդվածը լրացվել է ավագանու հետևյալ իրավասությամբ.

«32) քննարկում է Հայաստանի Հանրապետության վերահսկիչ պալատի իրականացրած վերահսկողության և այլ իրավասու պետական մարմինների իրականացրած ստուգումների արդյունքները և իր իրավասության շրջանակում դրանց վերաբերյալ ընդունում է որոշում:»

23.06.2011թ., ՀՕ-240-Ն

Հոդվածը լրացվել է ավագանու հետևյալ իրավասությամբ.

«19.1) իրականացնում է «Աղբահանության և սանիտարական մաքրման մասին» Հայաստանի Հանրապետության օրենքով նախատեսված այլ լիազորություններ.»

08.12.2011թ., ՀՕ-342-Ն

26-րդ կետը շարադրվել է հետևյալ խմբագրությամբ.

«26) համայնքի ղեկավարի ներկայացմամբ որոշում է ընդունում աշխատակազմի և բյուջետային հիմնարկների կանոնադրությունները, աշխատակիցների քանակը, հաստիքացուցակը և պաշտոնային դրույքաչափերը հաստատելու վերաբերյալ:»
	08.02.2012թ., ՀՕ-14-Ն

20-րդ կետը շարադրվել է հետևյալ խմբագրությամբ.

«20) համայնքի ղեկավարի առաջարկությամբ որոշում է կայացնում համայնքի սեփականություն հանդիսացող գույքն օգտագործման տրամադրելու կամ օտարելու մասին, որում պետք է նշվեն օգտագործման տրամադրման կամ օտարման եղանակը, ժամկետները, նպատակը, օգտագործման տրամադրման դեպքում` օգտագործման ժամկետը և վճարի չափը, ուղղակի վաճառքի դեպքում` վաճառքի գինը, իսկ հրապարակային սակարկությունների դեպքում` մեկնարկային գինը: Համայնքային սեփականություն հանդիսացող հողամասն օտարելու դեպքում համայնքի ավագանու որոշման մեջ պետք է նշվեն նաև հողամասի գտնվելու վայրը, ծածկագիրը, մակերեսը, նպատակային նշանակությունը, հողատեսքը, գործառնական նշանակությունը.»

	Հոդված 32. Համայնքի ղեկավարի իրավասությունը
	
	
	23.06.2011թ., ՀՕ-227-Ն

Հոդվածը լրացվել է համայնքի ղեկավարի հետևյալ իրավասությամբ.

«12.1) առաջարկություն է ներկայացնում համայնքի ավագանուն` Հայաստանի Հանրապետության օրենսդրությամբ սահմանված պահանջներին համապատասխան` համայնքի քաղաքաշինական ծրագրային և հողաշինարարական փաստաթղթերը և (կամ) դրանց փոփոխությունները, ինչպես նաև նախագծման առաջադրանքները հաստատելու մասին որոշում ընդունելու վերաբերյալ.»
	

	Հոդված 33. Համայնքի ղեկավարի գործունեությունը քաղաքացիների և տնտեսավարող սուբյեկտների իրավունքների պաշտպանության բնագավառում
	
	16.09.2010թ., ՀՕ-123-Ն

Հոդվածը լրացվել է պետության պատվիրակած հետևյալ լիազորությամբ.

«3.1) միջոցներ է ձեռնարկում իր համայնքում երեխաների ծնունդների չգրանցման դեպքերը բացահայտելու և այդ ծնունդների պետական գրանցումներն ապահովելու ուղղությամբ, օրենքով սահմանված դեպքերում և կարգով տալիս է երեխայի ծննդի պետական գրանցման գրավոր հայտարարություն.»
	26.05.2011թ., ՀՕ-167-Ն

Հոդվածի 1-ին մասը լրացվել է պարտադիր հետևյալ լիազորությամբ.

«8) Հայաստանի Հանրապետության ընտրական օրենսգրքով սահմանված կարգով որոշում է ընդունում համայնքի տարածքում քարոզչական պաստառներ փակցնելու համար տեղեր առանձնացնելու մասին:» 

Հոդվածի 2-րդ մասը լրացվել է հետևյալ պետության պատվիրակած հետևյալ լիազորությամբ.

«2.2) վերացնում է Հայաստանի Հանրապետության ընտրական օրենսգրքի դրույթների խախտմամբ փակցված քարոզչական պաստառները:»

	

	Հոդված 33.1. Համայնքի ղեկավարի գործառույթները հանրային միջոցառումների կանոնակարգման բնագավառում
	
	
	14.04.2011թ., ՀՕ-75-Ն

Օրենքը լրացվել է նոր 33.1-ին հոդվածով.

«Հոդված 33.1. Համայնքի ղեկավարի գործառույթները հանրային միջոցառումների կանոնակարգման բնագավառում»
	

	Հոդված 34. Համայնքի ղեկավարի գործունեությունը ֆինանսների բնագավառում
	
	27.04.2010թ., ՀՕ-53-Ն

Հողի հարկի և գույքահարկի հավաքագրման կազմակերպման, ինչպես նաև տեղական հարկերը, տուրքերը և վճարները չվճարող անձանց նկատմամբ համապատասխան միջոցների կիրառման լիազորությունները տեղափոխվել են հոդվածի 1-ին մաս՝ որպես պարտադիր լիազորություն
	
	

	Հոդված 36. Համայնքի ղեկավարի գործունեությունը պաշտպանության կազմակերպման բնագավառում
	18.11.2009թ., ՀՕ-216-Ն

Հոդվածը լրացվել է պարտադիր հետևյալ լիազորություններով.

«1) օրենքով սահմանված կարգով վարում է համայնքի զինապարտների գրանցամատյան, նրանց վերաբերյալ ցուցակները, ինչպես նաև համայնքի բնակության վայրի հաշվառումից հանվելու, աշխատանքի ընդունվելու և աշխատանքից ազատվելու վերաբերյալ տվյալները ներկայացնում է տարածքային զինվորական կոմիսարիատ.

2) oրենքով սահմանված դեպքերում և կարգով մասնակցում է զորակոչի, զորահավաքի ու վարժական հավաքների կազմակերպմանը.

3) իրենց պարտականությունները խախտած զինապարտ քաղաքացիների վերաբերյալ տեղեկություններ ունենալու դեպքում այդ մասին անհապաղ գրավոր տեղեկատվություն է տրամադրում տարածքային զինվորական կոմիսարիատին:»


	
	
	

	Հոդված 37. Համայնքի ղեկավարի գործունեությունը քաղաքաշինության և կոմունալ տնտեսության բնագավառում
	
	
	23.06.2011թ., ՀՕ-227-Ն

Հոդվածը լրացվել է հետևյալ պարտադիր լիազորություններով.

«1.1) սույն օրենքի 46-րդ հոդվածի չորրորդ մասին համապատասխան կազմում և վարում է համայնքի ընթացիկ քաղաքաշինական քարտեզը (այսուհետ` ընթացիկ քարտեզ).

4.1) Հայաստանի Հանրապետության օրենսդրությամբ սահմանված կարգով համաձայնեցնում է ճարտարապետաշինարարական նախագծերը, տալիս է շինարարության (քանդման) թույլտվություն, միջոցառումներ է ձեռնարկում շինարարության թույլտվությամբ նախատեսված ժամկետներում կառուցապատումն ավարտելու համար.

7.1) մշակում և կազմում է համայնքի սեփականություն համարվող շենքերի ու շինությունների օտարման ամենամյա և քառամյա ծրագրերը, որոնք կազմում են համայնքի քառամյա զարգացման ծրագրի բաղկացուցիչ մասը, և դրանք ներկայացնում համայնքի ավագանու հաստատմանը.
	

	Հոդված 38. Համայնքի ղեկավարի գործունեությունը հողօգտագործման բնագավառում
	
	
	23.06.2011թ., ՀՕ-227-Ն

Հոդվածը լրացվել է հետևյալ պարտադիր լիազորությամբ.

«1.1) մշակում և կազմում է համայնքի սեփականություն հանդիսացող հողամասերի օտարման ամենամյա և քառամյա ծրագրերը, որոնք կազմում են համայնքի քառամյա զարգացման ծրագրի բաղկացուցիչ մասը, և դրանք ներկայացնում համայնքի ավագանու հաստատմանը.»
	


6. Եզրակացություններ և առաջարկություններ
Հայաստանում հիմնականում ստեղծվել և գործում է օրենսդրական այն դաշտը, որտեղ ամրագրվել են հանրային կառավարման մարմինների իրավասությունների ու լիազորությունների բաշխումը, դրա շրջանակներում օրենքով սահմանվել են ապակենտրոնացված ՏԻՄ-երի` ինչպես ընդհանուր, այնպես էլ ոլորտային իրավասություններն ու լիազորությունները: Հայաստանի և եվրոպական երկրների հանրային կառավարման համակարգերում լիազորությունների բաշխումների համեմատությունը ցույց է տալիս այն բնագավառները, որտեղ ապակենտրոնացման մակարդակով դեռևս առկա են զգալի տարբերություններ։ Մասնավորապես, այդ բնագավառների թվին կարելի է դասել կրթության, սոցիալական պաշտպանության, առողջապահության, հասարակական կարգի պահպանության, բնակիչների հաշվառման ու գրանցման և այլ բնագավառները, որտեղ, համաձայն միջազգային փորձի, լիազորություններն ավելի արդյունավետ իրականացվում են ապակենտրոնացված մարմինների կողմից:

ՀՀ ՏԻՄ-երն, իրենց լիազորություններն իրականացնելիս, ունեն բավականաչափ կառավարչական ինքնուրույնություն, նրանց փոխհարաբերությունները պետական և տարածքային կառավարման մարմինների հետ հիմնականում կրում են խորհրդատվական և ուղղորդող բնույթ:
Որոշ դեպքերում հանրային ծառայությունների մատուցման լիազորությունները կրկնվում են հանրային կառավարման տարբեր մարմիններում, ինչի արդյունքում խախտվում է լիազորությունների բացառիկության սկզբունքը:

Մեծ է ՏԻՄ-երի ֆինանսական կախվածությունը պետական բյուջեյից, քանի որ համայնքի բյուջեի` օրենսդրությամբ նախատեսված եկամուտների զգալի մասի վերաբերյալ որոշումներն ընդունվում են պետական կառավարման մարմինների կողմից, որը զգալիորեն խաթարում է տեղական ինքնակառավարման ինքնուրույնության և կանխատեսելիության սկզբունքը:

Ներկայումս գործող օրենքով ՏԻՄ-երին վերապահված են բավականին ծախսատար պարտադիր լիազորություններ (օրինակ, նախադպրոցական կրթության, մշակույթի, բնակարանային-կոմունալ տնտեսության, շրջակա միջավայրի պահպանության բնագավառներում), որոնց ամբողջ ծավալով և լիարժեք իրականացումը ՀՀ համայնքների մեծ մասին ֆինանսական լուրջ խնդիրների առաջ է կանգնեցնում: Այս հարցն անմիջական կապի մեջ է ՏԻՄ-երի` պարտադիր և պատվիրակված լիազորությունների իրականացման կարգերի օրենքով ընդունման անհրաժեշտության հետ: Օրենսդրորեն սահմանված այդպիսի կարգերի բացակայությունը գործնականում լուրջ խնդիրների առաջ է կանգնեցնում ինչպես ՏԻՄ-երին` իրենց վերապահված լիազորությունների իրականացման համար անհրաժեշտ ֆինանսական միջոցների նվազագույն ծավալները պլանավորելու առումով, այնպես էլ պետական լիազորված մարմիններին` դրանց իրականացման նկատմամբ պատշաճ վերահսկողություն կազմակերպելու առումով:

Համայնքի ավագանու ինստիտուտի կայացման և համայնքի ղեկավարին իրականում արդյունավետ զսպող և հակակշռող ներկայացուցչական մարմնի ձևավորման հարցը ներկայումս հանդիսանում է ՀՀ տեղական ինքնակառավարման կարևորագույն խնդիրներից մեկը: Համայնքի ավագանու և ղեկավարի իրավասությունների ու լիազորությունների բովանդակային և իրավական ձևակերպումների վերլուծությունը ցույց է տալիս, որ գոյություն ունեն բազմաթիվ անհամապատասխանություններ և անճշտություններ, ինչպես «Տեղական ինքնակառավարման մասին» ՀՀ օրենքի տարբեր դրույթների միջև, այնպես էլ այդ օրենքի և ՀՀ Սահմանադրության ու այլ օրենքների դրույթների միջև, որոնք հստակեցման ու վերաձևակերպման կարիք են զգում:

ՀՀ համայնքների գերակշռող մասը (հատկապես գյուղական և փոքր քաղաքային համայնքները)` իրենց բյուջեների ֆինանսական միջոցների սղության պատճառով (այլ գործոնների թվում), չեն կարողանում լիարժեքորեն իրականացնել գործունեության տարբեր բնագավառներում օրենսդրությամբ իրենց տրված լիազորությունները:

Հիմք ընդունելով ՀՀ ՏԻՄ-երի իրավասությունների ու լիազորությունների ընդհանուր պատկերի վերաբերյալ ներկայացված նկարագրությունը, վերլուծության արդյունքները և եզրակացությունները` առաջարկում ենք առաջիկայում ծրագրավորել և իրականացնել հետևյալ միջոցառումները.
1. Բացահայտված օրենսդրական հակասությունների ու թերությունների հաշվի առնմամբ` մշակել և սահմանված կարգով շրջանառության մեջ դնել օրենսդրական փոփոխությունների ու լրացումների վերաբերյալ առաջարկությունների փաթեթ, կամ, որն ավելի նախընտրելի տարբերակ է՝ «Տեղական ինքնակառավարման մասին» ՀՀ օրենքը շարադրել նոր խմբագրությամբ (ինչը նախատեսված է նաև «Եվրոպայի խորհուրդ – Հայաստանի Հանրապետության կառավարություն»  Գործողությունների Պլան-ով):

2. Մշակել և սահմանված կարգով շրջանառության մեջ դնել համայնքի ղեկավարի լիազորությունների իրականացման ընդհանուր կարգերը սահմանող շրջանակային օրենքի նախագիծ, ինչը ուղղակիորեն բխում է ՀՀ Սահմանադրության, «Տեղական ինքնակառավարման մասին» Եվրոպական Խարտիայի և «Տեղական ինքնակառավարման մասին» ՀՀ օրենքի պահանջներից:

3. Մշակել և առաջարկել համայնքի ղեկավարի (որպես գործադիր մարմին) լիազորությունների իրականացման արդյունավետության գնահատման մեթոդաբանություն, դրա ընդունումից հետո վերլուծել և գնահատել համայնքի ղեկավարին գործող օրենքով վերապահված լիազորությունների իրականացման և մարդկային, գույքային ու ֆինանսական ռեսուրսների համապատասխանությունը:

4. Համայնքի ղեկավարի պարտադիր լիազորությունների կատարման նկատմամբ ներքին և արտաքին արդյունավետ վերահսկողության իրականացման նպատակով հստակեցնել համայնքի ղեկավար – մարզպետ - հանրապետական մարմիններ հարաբերությունները, ներդնել համայնքի ղեկավարի աշխատանքի արդյունավետությունից կախված աշխատանքի գնահատման գործուն իրավական մեխանիզմներ։

5. Շարունակել համայնքային ծառայության կայացման նպատակով մասնագիտական վերապատրաստումների գործընթացին պետական օժանդակությունը, ֆինանսական և մեթոդաբանության առումով։

6. Արդյունավետ վարչական հսկողություն իրականացնելու նպատակով հստակ նկարագրել այդ հսկողության իրականացման մեխանիզմները, մշակել հսկողության անցկացման, արդյունքների վերլուծության և դրանց հիման վրա եզրակացությունների ձևավորման մեթոդական բազա, անցկացնել վարչական հսկողության մեջ ներգրավված մասնագետների ուսուցում և շարունակական վերապատրաստում։ 

7. Համայնքներին օրենքով համապատասխան ֆինանսական աղբյուրները և միջոցների ծավալները ամրագրելիս ելնել համայնքների գնահատված կարիքներից, ինչպես նաև պետությանը և ՏԻՄ-երին Սահմանադրությամբ և օրենքներով վերապահված լիազորությունների իրականացման գծով համապետական բյուջետային ծախսային առաջնահերթություններից և ֆինանսական հնարավորություններից:

Ընդլայնել սեփական ֆինանսական միջոցների ներգրավման հնարավորությունները և մշակել դրանց ապահովմանն ուղղված առաջարկություններ։

ա) ապահովել տեղական հարկերի վարչարարության ամբողջական ու արդյունավետ իրականացումը, ինչպես նաև տեղական նոր հարկատեսակների ներմուծման անհրաժեշտ օրենսդրական բազան։

բ) անհրաժեշտ միջոցառումներ իրականացնել առկա ապառքների հավաքագրման և դրանց հետագա ձևավորումը նվազագույնի հասցնելու ուղղությամբ։

գ) իրականացնել անշարժ գույքի (մասնավորապես հողի) վերագնահատման աշխատանքներ, հատկապես դրանց հարկման բազային արժեքները շուկայական արժեքներին մոտեցնելու ուղղությամբ։ Մշակել և կիրարկել գույքահարկի բազայի տարբերակումն ապահովող օրենսդրական նախաձեռնություններ, մասնավորապես, բարձրարժեք շարժական ու անշարժ գույքի հարկման դրույքաչափերի ավելացման ուղղությամբ։ 

դ) իրականացնել աշխատանքներ անշարժ գույքի միասնական հարկի (հողի հարկ և գույքահարկ) ներմուծման ուղղությամբ։

ե) մշակել համայնքի ղեկավարի կողմից բյուջետային գործընթացը սահմանված կարգով իրականացնելուն ուղղված առաջարկություններ և մեխանիզմներ՝ այդ գործընթացի նկատմամբ արդյունավետ վերահսկողություն իրականցնելու նպատակով։  

 8. Վարչատարածքային բարեփոխումների իրականացում, համայնքների խոշորացմանն ուղղված գործնական քայլերի իրականացում։ Միջհամայնքային միավորումների ստեղծմանն աջակցություն, միջհամայնքային համագործակցության խրախուսում։

 ա) մշակել համայնքների խոշորացման ու միջհամայնքային միավորումների կոնկրետ մոդելային առաջարկություններ։ 

  բ) իրականացնել արդյունավետ տեղեկատվական քարոզարշավ։

  գ) մշակել վարչատարածքային բարեփոխման իրականացմանն ուղղված օրենսդրական առաջարկություններ։ 

9. Շարունակել հանրային կառավարման վարչական և ֆինանսական ապակենտրոնացման գործընթացը՝ հիմնվելով եվրոպական երկրների փորձի և փորձնական ծրագրերի արդյունքների վրա:

10. Օրենսդրորեն ընդլայնել և ամրագրել քաղաքացիների մասնակցությունը տեղական ինքնակառավարմանը, ինչով պայմանավորված՝ կբարձրացվի ՏԻՄ-երի գործունեության թափանցիկությունը, հրապարակայնությունն ու պատասխանատվությունը։

  11. Բարելավել համայնքների բյուջեներին պետական ֆինանսական օժանդակության համակարգի արդյունավետությունը, կատարելագործել ֆինանսական համահարթեցման մեխանիզմները՝ տարբերակելով համայնքներին ցուցաբերվող օժանդակությունը:

Իրականացնել անհրաժեշտ աշխատանքներ «Ֆինանսական համահարթեցման մասին» ՀՀ նոր օրենքի ընդունման ուղղությամբ, ապահովելով պետական բյուջեյից համայնքային բյուջեներին տրամադրվող համահարթեցման դոտացիաների տրամադրման մեխանիզմների փոփոխություն այն հաշվով, որ դրանք լինեն ավելի նպատակային, հաշվի առնեն համայնքների միջև առկա օբյեկտիվ տարբերությունները, ինչպես եկամտային ունակությունների, այնպես էլ ծախսային կարիքների հաշվառման մասով:

Հաշվի առնելով համայնքների վարչական ու նյութական ունակությունների միջև առկա զգալի տարբերությունները (նրանց չափերով պայմանավորված) նպատակահարմար է վերը նշված միջոցառումների մի մասն իրականացնել փուլ առ փուլ՝ խոշոր քաղաքային համայնքներ,  խոշոր համայնքներ, հետագայում նաև մնացած համայնքներ՝ համայնքների խոշորացման գործընթացին զուգահեռ, հաջորդականությամբ:

Վերը նշված առաջարկությունները համահունչ են նաև ՀՀ կառավարության ծրագրերին, գերակայություն են առաջիկա տարիների համար և հիմնականում ընդգրկվել են Եվրոպայի Խորհրդի հետ համակարգված ու շարունակական քննարկումների արդյունքում ձևավորված գործողությունների ծրագրում։ Այս փաստաթղթում, որը մշակվել է ինչպես կառավարության աշխատակազմի, համապատասխան նախարարությունների, այնպես էլ ՀՀ Նախագահի աշխատակազմի, ՀՀ ԱԺ աշխատակազմի, համապատասխան մշտական հանձնաժողովների, Անվտանգության Խորհրդի աշխատակազմի, հասարակական ու միջազգային կազմակերպությունների հետ ակտիվ համագործակցության արդյունքում, ընդգրկված են այն հիմնական ուղղությունները, անհրաժեշտ ու լուծում պահանջող խնդիրներն ու դրանց լուծմանն  ուղղված միջոցառումները, որոնց իրականացումը կապահովի տեղական ժողովրդավարության հետագա ամրապնդումը, ապակենտրոնացման գործընթացների խորացումը և, վերջին հաշվով, տեղական ինքնակառավարման համակարգի գործունեության արդյունավետությունը։

